
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 7/2023, del 10 de maig, de creació de la comarca del Lluçanès


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 23 de maig de 2023, ha aprovat la versió en occità, en varietat aranesa, de la Llei 7/2023, del 10 de maig, de creació de la comarca del Lluçanès, aprovada pel Ple del Parlament en la sessió tinguda el dia 3 de maig de 2023 i publicada en el Butlletí Oficial del Parlament de Catalunya número 574 de l’11 de maig de 2023, i en el Diari Oficial de la Generalitat de Catalunya número 8913, de l’11 de maig de 2023, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 23 de maig de 2023


El secretari primer	La vicepresidenta primera
	en funcions de presidenta





Ferran Pedret i Santos	Alba Vergés i Bosch

Lei de creacion dera comarca d'El Lluçanès


Preambul

I

Er article 83 der Estatut d’autonomia de Catalonha qu’establís era organizacion deth govèrn locau de Catalonha, estructurada en ua organizacion territoriau basica –es municipis e es vegueries– e un encastre supramunicipau, constituït en tot cas pes comarques, qu'a de regular ua lei deth Parlament.

D’acòrd damb er article 151 der Estatut, correspon ara Generalitat, en tot respectar era garantia institucionau des articles 140 e 141 dera Constitucion, era competéncia exclusiva sus era organizacion territoriau tà çò que concernís ara determinacion, creacion, modificacion e supression des entitats que configuren era organizacion territoriau de Catalonha.

Atau madeish, eth tèxte rehonut dera Lei dera organizacion comarcau de Catalonha, aprovat peth Decrèt legislatiu 4/2003, deth 4 de noveme, regule era organizacion comarcau e establís eth regim juridic des conselhs comarcaus. Es articles 6 e 8 d’aguest tèxte rehonut establissen qu'era iniciativa entà crear naues comarques correspon, entre d’auti, as municipis interessadi e as titulars dera iniciativa legislativa, e determinen es requisits que s'an de complir entara creacion de comarques.

II

El Lluçanès qu’ei un encastre geografic naturau de transicion entre era plana de Vic, El Ripollès e El Berguedà. Compren territòris des comarques d'El Bages, El Berguedà e Osona. Lo formen tretze municipis: Alpens, Lluçà, Olost, Oristà, Perafita, Prats de Lluçanès, Sant Agustí de Lluçanès, Sant Bartomeu del Grau, Sant Boi de Lluçanès, Sant Feliu Sasserra, Sant Martí d’Albars, Sobremunt e Santa Maria de Merlès.

Entre es mesi de març e octobre deth 2010, dotze ajuntaments dera zòna presentèren ath Departament de Governacion e Relacions Institucionaus dera Generalitat ua sollicitud entara creacion oficiau dera comarca d'El Lluçanès. D’aguesti municipis, nau (Alpens, Lluçà, Olost, Perafita, Prats de Lluçanès, Sant Agustí de Lluçanès, Sant Boi de Lluçanès, Sant Martí d’Albars e Sobremunt) demanauen era creacion dera comarca e hèr-ne part, e tres (Oristà, Santa Maria de Merlès e Sant Feliu Sasserra) demanauen que se creèsse era naua comarca, mès manifestauen ath madeish temps era volontat de hèr ua consulta ara poblacion entà decidir se ne harien part.

Era Comission de Delimitacion Territoriau e era Comission Juridica Assessora emeteren un informe en procediment iniciat coma conseqüéncia d’aguesta sollicitud.

III

Era Mocion 153/X deth Parlament de Catalonha, deth 30 d’octobre de 2014, sus era creacion des comarques d'El Moianès e El Lluçanès e sus es projèctes de creacion dera comarca de L'Alta Segarra e deth municipi de Medinyà, sollicitèc ath Govèrn qu'inicièsse es tramits entà hèr ua consulta sus era creacion des comarques d'El Moianès e d'El Lluçanès, abans dera presentacion dera iniciativa legislativa corresponenta.

Toti es ajuntaments d'El Lluçanès aprovèren, en session plenària, era convocacion e es normes especifiques deth procediment de participacion ciutadana sus era creacion dera comarca, que se fixèc entath dia 26 de junhsèga de 2015.

Eth dia establit s'amièc a tèrme eth procès participatiu entara creacion dera comarca d'El Lluçanès, eth desvolopament e era avaloracion deth quau s'arremassèren en un repòrt remanat peth Departament de Governacion e Relacions Institucionaus ath Parlament de Catalonha. Eth resultat deth procès participatiu que siguec favorable ara creacion dera comarca en ueit municipis e contrari en cinc municipis. Deth totau de persones cridades a participar (6.810), ac heren 3.755, des quaus 2.656 votèren a favor dera creacion dera comarca e 993 en contra, e i auec 84 vòts en blanc e 22 vòts nulli. Era participacion en aguest procès siguec deth 55,15% des persones cridades a participar e eth «òc» s'imposèc damb eth 70,73% des vòts.

IV

Era creacion dera comarca d'El Lluçanès coma entitat locau territoriau d’encastre supramunicipau balhe responsa as reivindicacions comarcaus manifestades de hè temps e ei ua solucion politica e administrativa ara volontat majoritària exprimida enes urnes de constituïr ua entitat comarcau pròpria.

Era volontat des municipis que conformen El Lluçanès ei que se configure coma ua comarca especifica, singulara, adaptada ath territòri e ara societat en hilat, agila, flexibla, eficienta, pòc burocratica, damb es pressupòsti de besonh e damb es minims còsti de foncionament, e que tengue en compde es rèptes deth mon locau e dera poblacion d’aué dia, en benefici de toti es abitants.

V

Eth Plen der Ajuntament de Santa Maria de Merlès, ena session extraordinària deth 23 de hereuèr de 2023, exprimic per unanimitat «era volontat der Ajuntament de Santa Maria de Merlès de non hèr part dera naua comarca d'El Lluçanès». 

Atau madeish, eth Plen der Ajuntament de Sant Bartomeu del Grau, ena session extraordinària deth 8 de març de 2023, acordèc de demanar de non hèr part dera futura comarca d'El Lluçanès.

D’auta part, es plens der Ajuntament de Sant Boi de Lluçanès, ena session ordinària deth 14 de març de 2023, e der Ajuntament de Sant Agustí de Lluçanès, ena session extraordinària deth 15 de març de 2023, manifestèren era volontat de non hèr part dera naua comarca d'El Lluçanès.

Fin finau, en cas deth municipi de Sant Feliu Sasserra, plan qu'eth procès participatiu sus era creacion dera comarca d'El Lluçanès obtenguec un resultat negatiu, aguesta lei includís ua disposicion finau qu'abilite eth Plen der Ajuntament a adoptar un acòrd que manifèste era volontat de reintegrar-se ena comarca ena quau ère adscrit anteriorament. Aguest acòrd s’a d’adoptar e comunicar ath departament competent en matèria d’Administracion locau abans deth 31 de març de 2026. Damb aguest acòrd, se procedís, eth municipi deisharie de hèr part dera comarca d'El Lluçanès sense cap d'aute tramit.



Article 1. Creacion e denominacion

1. Se cree era comarca d'El Lluçanès, integrada pes municipis d’Alpens, Lluçà, Olost, Oristà, Perafita, Prats de Lluçanès, Sant Feliu Sasserra, Sant Martí d’Albars e Sobremunt.

2. Eth territòri dera comarca d'El Lluçanès ei eth constituït per amàs des tèrmes des municipis que la intègren.


Article 2. Capitalitat

1. Eth cap-lòc d'El Lluçanès ei eth municipi de Prats de Lluçanès, a on an era sedença oficiau es organs de govèrn dera comarca.

2. Sens perjudici de çò que dispòse er apartat 1, es servicis que balhe era comarca se pòden establir en quinsevolh lòc laguens es limits deth territòri comarcau.


Article 3. Personalitat e potestats

1. Era comarca d'El Lluçanès, ena sua condicion d’entitat locau territoriau, a personalitat juridica pròpria e gaudís de capacitat e autonomia entath compliment des sues finalitats.

2. En exercici des sues competéncies, corresponen ara comarca d'El Lluçanès totes es potestats e prerrogatives qu'era legislacion locau arreconeish ara comarca.


Article 4. Modificacions comarcaus

Damb era creacion dera comarca d'El Lluçanès demoren modificades es comarques d'El Bages e d’Osona, d’acòrd damb era naua assignacion comarcau des municipis qu'establís er article 1.



Disposicions addicionaus

Prumèra. Constitucion deth Conselh Comarcau d'El Lluçanès

Eth Conselh Comarcau d'El Lluçanès s’a de constituïr dempús dera celebracion des eleccions municipaus deth 2027.


Dusau. Division patrimoniau

Eth Govèrn a de fixar era distribucion des bens, es drets, es obligacions, es usatges publics, es profitaments, es cargues e eth personau entre es conselhs comarcaus d'El Bages e d’Osona e eth Conselh Comarcau d'El Lluçanès, damb era audiéncia prealabla as comarques afectades.


Tresau. Emplegadi publics
Es emplegadi publics des conselhs comarcaus d'El Bages e d’Osona que siguen traspassadi ath Conselh Comarcau d'El Lluçanès s’intègren coma personau pròpri ara administracion receptritz damb era madeisha vinculacion. En accès dera rèsta deth personau, s’an de respectar, en tot cas, es principis d’igualtat, merit e capacitat en accès exigidi pera normativa en vigor en matèria de foncion publica.



Disposicions transitòries

Prumèra. Regim transitòri des conselhs comarcaus d'El Bages e d’Osona

Es conselhs comarcaus d'El Bages e d’Osona demoren inalteradi enquiara constitucion deth Conselh Comarcau d'El Lluçanès.


Dusau. Era Mancomunitat de Municipis dera Comarca d'El Lluçanès

1. Abans deth 31 de deseme de 2023 es municipis qu'intègren era comarca d'El Lluçanès qu'ac acòrden volontàriament an de constituïr era Mancomunitat de Municipis dera Comarca d'El Lluçanès, ara quau correspon damb caractèr transitòri era representacion e gestion des interèssi dera comarca d'El Lluçanès enquia que non se constituïsque eth Conselh Comarcau d'El Lluçanès.

2. Un viatge constituït eth Conselh Comarcau d'El Lluçanès, era Mancomunitat de Municipis dera Comarca d'El Lluçanès s’a de dissòlver d’acòrd damb es precèptes legaus e estatutaris aplicables.


Tresau. Finançament transitòri

Es leis de pressupòsti corresponents as exercicis deth 2024 ath 2027 an d’incorporar ua prevision relativa ara assignacion ara Mancomunitat de Municipis dera Comarca d'El Lluçanès d’un impòrt de liura disposicion entà garantir qu'age es recorsi de besonh entar exercici des sues competéncies, segontes era distribucion següenta:

	Annualitat
	Assignacion

	2024
	200.000 €

	2025
	250.000 €

	2026
	300.000 €

	2027
	350.000 €





Disposicions finaus

Prumèra. Modificacion dera comarca

1. Eth Plen der Ajuntament de Sant Feliu Sasserra pòt adoptar un acòrd en qué manifèste era volontat de reintegrar-se ena comarca en qué ère adscrit anteriorament, acòrd que s’a d’adoptar e comunicar ath departament competent en matèria d’Administracion locau abans deth 31 de març de 2026. Damb aguest acòrd, se capite, eth municipi de Sant Feliu Sasserra dèishe de hèr part dera comarca d'El Lluçanès sense cap d'aute tramit.

2. Er acòrd municipau a qué hè referéncia er apartat 1 s’a d’adoptar damb es requisits qu'en matèria de modificacion de comarques establís eth tèxte rehonut dera Lei municipau e de regim locau de Catalonha.

3. En termini d’un mes a compdar dera comunicacion a qué hè referéncia er apartat 1, eth departament competent en matèria d’Administracion locau a d’adoptar ua resolucion que dispòse era publicacion der acòrd municipau en Diari Oficial de la Generalitat de Catalunya, a condicion que complisque es requisits qu'establís aguesta disposicion.


Dusau. Modificacion dera Lei 30/2010, deth 3 d’agost, de vegueries

Se modifique era letra c der article 9 dera Lei 30/2010, deth 3 d’agost, de vegueries, que demore redigida dera manèra següenta:

«c) Era demarcacion vegueriau dera Catalonha Centrau compren es municipis integradi enes comarques d’El Bages, El Berguedà, Osona, El Moianès, El Lluçanès e El Solsonès, e es ueit municipis de L’Alta Anoia: Calaf, Calonge de Segarra, Castellfollit de Riubregós, Els Prats de Rei, Pujalt, Sant Martí Sesgueioles, Sant Pere Sallavinera e Veciana.»


Tresau. Desplegament dera Lei

S’autorize ath Govèrn entà que dicte es disposicions reglamentàries de besonh entà desplegar e aplicar aguesta lei.


Quatau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.

